
Κύριε ὁ Θεὸς ἡμῶν, ὁ διὰ τοῦ 

ἠγαπημένου σου παιδὸς ᾿Ιησοῦ Χριστοῦ 

γνωρίσας ἡμῖν τοῖς ἁμαρτωλοῖς τὴν σωτήριον 

ὁδὸν τῆς θεοποιοῦ ζωῆς σου καὶ χαρισάμενος τὸ 

πλῆθος τῶν παντοειδῶν χαρισμάτων τοῦ 

Παναγίου σου Πνεύματος, σὺ ὁ καὶ τὴν 

ἡμετέραν ταπείνωσιν ἐκλεξάμενος καὶ 

καταστήσας εἰς τὸ τῆς ἱερωσύνης καὶ 

πνευματικῆς πατρότητος ὑπούργημα καὶ τῆς 

οἰκονομίας τῶν ζωοποιῶν σου μυστηρίων, 

ὑπάνοιξον, δέομαι τῆς φιλανθρώπου σου ἀκοῆς, 

τὴν χεῖρά σου τὴν πλουσιόδωρον καὶ εὐλόγησον 

τὸν ἐν ταπεινώσει καὶ φιλοθεΐᾳ προσελθόντα 

μοι δοῦλόν σου (...) πάσῃ εὐλογίᾳ πνευματικῇ. 

῞Οπλισον αὐτὸν τῇ παντουργικῇ σου δυνάμει. 

Κάθαρον αὐτοῦ τὸ φρόνημα. ᾿Εγκαίνισον τῇ 

καρδίᾳ αὐτοῦ τὴν μελέτην τοῦ θείου σου 

᾿Ονόματος. Χαρίτωσον αὐτοῦ πᾶν διάβημα. 

῎Εμπλησον αὐτὸν τῶν χαρισμάτων τοῦ θείου 

σου Πνεύματος. ῾Οδήγησον αὐτὸν καὶ σόφισον 

ἐν πᾶσι τοῖς ἔργοις τῶν χειρῶν αὐτοῦ. Ποίησον 

αὐτὸν ἐπιστολήν σου ζῶσαν καὶ εὐαγγέλιον 

βεβιωμένον. Καὶ ἀξίωσον αὐτὸν χαίροντά τε καὶ 

ἀγαλλόμενον ζῇν ἐντεῦθεν τὴν ζωὴν τῆς 

μελλούσης Βασιλείας σου, ἧς καὶ μέτοχον 

ἀνάδειξον εἰς τὸ ἀνυμνῆσαι σὺν πᾶσι τοῖς ἁγίοις 

σου ᾿Αγγέλοις καὶ τοῖς ἀπ᾿ αἰῶνος 

εὐαρεστήσασί σοι τάγμασι τὸ Πανάγιον ῎Ονομά 

σου, τοῦ Πατρὸς καὶ τοῦ Υἱοῦ καὶ τοῦ ῾Αγίου 

Πνεύματος.  

Ἀμήν. 

 

 

Εὐχὴ δευτέρα 

῾Ο φιλανθρωπότατος Θεός, ἡ ἄβυσσος 

τῆς εὐσπλαγχνίας, ὁ ἐκ τοῦ μηδενὸς εἰς τὸ εἶναι 

ἡμᾶς παραγαγὼν καὶ διὰ τῆς προσλήψεως τοῦ 

ἡμετέρου φυράματος διὰ τοῦ Μονογενοῦς σου 

Υἱοῦ ἡμᾶς ἀναπλάσας καὶ εἰσαγαγὼν εἰς τὴν 

πνευματικήν σου ποίμνην εἰς τὸ γενέσθαι ἡμᾶς 

μετόχους τῆς ὑπὲρ ἀκαταλήπτου καὶ αἰωνίου 

σου ζωῆς, τὸν δοῦλόν σου (...) τὸν κλίναντά σοι 

ἐνώπιον τῆς ἐμῆς ταπεινότητος τὸν αὐχένα ἐν 

ταπεινώσει ψυχῆς, εὐλόγησον τῇ 

παντοκρατορικῇ σου δεξιᾷ καὶ εἴ τι ὡς 

ἄνθρωπος ἀσθενής, Δέσποτα μακρόθυμε, 

ἡμάρτηκε καὶ ἐπλημμέλησεν, ὅμως σοῦ οὐκ 

ἀφίσταται, τὸ ἔλεός σου τὸ ἄμετρον 

ἐπιγινώσκων καὶ τὴν ὑπερέχουσαν πάντα νοῦν 

ἀγάπην σου ἐν μετανοίᾳ ἐπικαλούμενος. 

Κλῖνον οὖν τὸ οὖς σου, Κύριε πολυέλεε, 

καὶ ἐπάκουσόν μου τοῦ ἀναξίου εὐχομένου ὑπὲρ 

τοῦ δούλου σου. Καὶ ὡς οἶδας, ὁμάλισον πᾶν 

ἀντικείμενον αὐτῷ ὕψωμα, ὁδηγῶν αὐτὸν τῇ 

χάριτί σου εἰς τελειοτέραν ἐπίγνωσιν τοῦ 

θελήματός σου. Σπέρμα σου πνευματικὸν 

ὑπάρχων οὗτος, παρὰ σοῦ καὶ τὴν ἐν καιρῷ 

καρποφορίαν ἐν ἐλπίδι ἀπεκδέχεται. Μὴ κατὰ 

τὴν δικαιοκρισίαν σου, Κύριε, μὴ κατὰ τὴν 

δικαιοκρισίαν σου ἐλέγξῃς ἡμᾶς, ἀλλὰ τῇ 

φιλανθρωπίᾳ σου καὶ νῦν ὡς ἀεὶ ποιῶν χρῆσαι. 

᾿Εὰν γὰρ ἀνομίας παρατηρήσῃς, τίς 

ὑποστήσεται; Πρεσβείαις τῆς ῾Υπεραγίας 

Θεοτόκου καὶ πάντων σου τῶν ῾Αγίων 

ὑπάνοιξον αὐτῷ τὴν θύραν τοῦ ἐλέους σου καὶ 

τῆς χάριτός σου τὰ σπλάγχνα. 

Σὺ γὰρ εἶ ἡ σωτηρία ἡμῶν καὶ σοὶ τὴν 

δόξαν ἀναπέμπομεν, τῷ Πατρὶ καὶ τῷ Υἱῷ καὶ 

τῷ ῾Αγίῳ Πνεύματι, νῦν καὶ ἀεὶ καὶ εἰς τοὺς 

αἰῶνας τῶν αἰώνων. ᾿Αμήν. 

Εὐλογήσαι σε Κύριος καὶ φυλάξαι σε. 

Ἐπιφάναι Κύριος τὸ πρόσωπον αὐτοῦ καὶ 

ἐλεήσαι σε. 

Ἐπάραι Κύριος τὸ πρόσωπον αὐτοῦ ἐπὶ σὲ 

καὶ δῴη σοι εἰρήνην.  

 

Ἀμήν. 


